
Annotatsiya: Maqolada O‘zbekistondagi demografik o‘zgarishlarning mehnat bozorining shakllanishi, mehnat resurslari 
hajmi, bandlik, ishsizlik, yoshlar va xotin-qizlarning iqtisodiy faolligi hamda uzoq muddatli qarish jarayonlari bilan o‘zaro 
bog‘liqligi tahlil qilinadi. Tadqiqotning empirik asosini O‘zbekiston Respublikasi Milliy statistika qo‘mitasining SIAT ochiq 
ma’lumotlari, BMT Aholishunoslik jamg‘armasi (UNFPA), BMTning World Population Prospects materiallari, Jahon banki 
va ILOSTAT ma’lumotlari tashkil etadi. 2025-yil bo‘yicha dastlabki ma’lumotlarga ko‘ra, iqtisodiy faol aholi 15,68 mln, 
band aholi 14,93 mln, ishsizlar esa 744,9 ming kishini tashkil etgan; bandlik darajasi 70,5 foizga yetgan. 2026-yil boshida 
doimiy aholi 38,2 mln, mehnatga layoqatli yoshdagi aholi 21,3 mln kishini tashkil qilgan. Uzoq muddatda 65 yosh va 
undan katta aholi ulushining tez o‘sishi kutilmoqda.

Kalit so‘zlar: demografik o‘zgarishlar, mehnat bozori, mehnat resurslari, bandlik, ishsizlik, demografik dividend, migrat-
siya.

Аннотация: В статье анализируется взаимосвязь демографических изменений в Узбекистане с формированием 
рынка труда, численностью трудовых ресурсов, занятостью, безработицей, экономической активностью молодежи 
и женщин, а также долгосрочными процессами старения населения. Эмпирическую основу исследования 
составляют открытые данные SIAT Национального комитета Республики Узбекистан по статистике, материалы 
Фонда ООН в области народонаселения (UNFPA), доклады ООН World Population Prospects, а также данные Все-
мирного банка и ILOSTAT. Согласно предварительным данным за 2025 год, численность экономически активного 
населения составила 15,68 млн человек, занятого населения — 14,93 млн человек, а безработных — 744,9 тыс. 
человек. Уровень занятости достиг 70,5 %. В начале 2026 года постоянное население страны составляло 38,2 млн 
человек, а численность населения трудоспособного возраста — 21,3 млн человек. В долгосрочной перспективе 
ожидается ускоренный рост доли населения в возрасте 65 лет и старше.

Ключевые слова: демографические изменения, рынок труда, трудовые ресурсы, занятость, безработица, 
демографический дивиденд, миграция.

Abstract: The article analyzes the relationship between demographic changes in Uzbekistan and labor market formation, 
the size of the labor force, employment, unemployment, the economic activity of young people and women, and long-term 
population aging processes. The empirical basis of the study consists of open data from the SIAT database of the National 
Statistics Committee of the Republic of Uzbekistan, materials from the United Nations Population Fund (UNFPA), the 
United Nations World Population Prospects reports, and data from the World Bank and ILOSTAT. According to preliminary 
data for 2025, the economically active population amounted to 15.68 million people, the employed population reached 
14.93 million, and the number of unemployed people stood at 744,900. The employment rate reached 70.5%. At the 
beginning of 2026, Uzbekistan’s resident population totaled 38.2 million, while the population of working age amounted to 
21.3 million. In the long term, the share of the population aged 65 and over is expected to increase rapidly.

Keywords: demographic changes, labor market, labor force, employment, unemployment, demographic dividend, migra-
tion.

K I R I S H 
XXI asrda demografik jarayonlar mehnat bozori rivojlanishini belgilovchi asosiy uzoq muddatli omillardan 

biridir. Aholi sonining o‘sishi yoki kamayishi, yosh tarkibining o‘zgarishi, tug‘ilish va umr ko‘rish davomiyligi, ichki 
va tashqi migratsiya hamda mehnatga layoqatli yoshdagi aholi ulushi ishchi kuchi taklifi va iqtisodiy faollikning 
tarkibiy parametrlariga bevosita ta’sir ko‘rsatadi. Lisenkova, McQuaid va Wright demografik o‘zgarishlarning 
mehnat bozoriga ta’sirini, xususan, aholining qarishi va potensial ishchi kuchining qisqarishi orqali izohlaydi. 

Qarish natijasida ishchi kuchida yoshi katta xodimlar ulushi ortishi, yoshlar ulushi esa kamayishi mumkin [1]. 
Rivojlanayotgan mamlakatlarda mehnatga layoqatli aholi bir muddat o‘sishda davom etishi mumkin, biroq 
ishchi kuchining o‘rtacha yoshi ham ko‘tariladi. Bu yondashuv O‘zbekiston uchun muhim: mamlakat hozircha 
yosh va tez o‘sayotgan aholi tarkibiga ega bo‘lsa-da, qarish jarayonining dastlabki bosqichiga kirib bormoqda.

UNFPAning Markaziy Osiyo bo‘yicha 2025-yilgi demografik sharhida O‘zbekiston aholisi 2024-yilda 37,4 
mln kishiga yetgani va aholining 55 foizi 30 yoshdan kichik ekani qayd etilgan. Ushbu manbaga ko‘ra, aholi 
soni 2030-yilga kelib 40 mln kishidan oshishi, 2050-yilda esa taxminan 52 mln kishiga yetishi mumkin. 15–64 
yoshdagi aholi soni 2024-yildagi 23,9 mln kishidan 2050-yilda 33 mln kishidan yuqori darajaga ko‘tarilishi 
prognoz qilingan [2]. Demak, yaqin o‘n yilliklarda O‘zbekistonning asosiy vazifasi ishchi kuchining mutlaq 
qisqarishidan ko‘ra, tez ko‘payayotgan mehnat taklifini samarali va barqaror bandlik bilan ta’minlashdan iborat.

Maqolaning maqsadi — xalqaro ilmiy adabiyotlarda shakllangan demografiya va mehnat bozori o‘zaro 
bog‘liqligi konsepsiyalarini O‘zbekistonning ochiq statistik ma’lumotlari bilan uyg‘unlashtirish, mavjud 
tendensiyalarni baholash va milliy sharoit uchun asosiy siyosiy yo‘nalishlarni aniqlash. Tadqiqot savoli: 
O‘zbekistonda demografik o‘sish va yosh tarkibidagi o‘zgarishlar mehnat resurslari, bandlik va ishsizlik 
dinamikasiga qanday ta’sir ko‘rsatmoqda hamda demografik dividendni iqtisodiy natijaga aylantirish uchun 
qaysi omillar muhim?

M A V Z U G A  O I D  A D A B I Y O T L A R  S H A R H I
Demografik o‘zgarishlar va mehnat bozori munosabatlari bo‘yicha tadqiqotlarda aholining qarishi, ishchi 

kuchi taklifi, iqtisodiy qaramlik koeffitsiyenti, mehnat unumdorligi, xotin-qizlar va katta yoshdagilarning iqtisodiy 
faolligi hamda migratsiya asosiy moslashuv mexanizmlari sifatida ko‘riladi. Lisenkova va hammualliflar ishchi 
kuchi sonining o‘zgarishi bilan bir qatorda, turli yosh guruhlari o‘rtasidagi to‘ldiruvchanlik, inson kapitali, 
texnologiyalar va ko‘nikmalardan samarali foydalanish muhimligini ta’kidlaydi [1]. UNFPA demografik 
dividenddan foydalanishni sog‘liqni saqlash, ta’lim, kasbiy ko‘nikmalar va, ayniqsa, yoshlar hamda xotin-qizlar 
uchun imkoniyatlarni kengaytirish bilan bog‘laydi [2]. Jahon bankining O‘zbekiston bo‘yicha gender baholashi 
ham ayollarning mehnat kuchida ishtirokini oshirish uchun institutsional to‘siqlarni kamaytirish zarurligini 
ko‘rsatadi [11].

T A D Q I Q O T  M E T O D O L O G I YA S I 
Tadqiqot umumiy sharh va ikkilamchi statistik tahlil usullarini birlashtiradi. Nazariy asos sifatida demografik 

o‘zgarishlar va mehnat bozori o‘rtasidagi bog‘liqlikni tizimli yoritgan Lisenkova va hammualliflarning ishi 
foydalanildi [1]. Empirik tahlil uchun O‘zbekiston Respublikasi Milliy statistika qo‘mitasining SIAT ochiq 
ma’lumotlar bazasidan 2010–2025-yillardagi mehnat resurslari, iqtisodiy faol aholi, band aholi, ishsizlar soni, 
iqtisodiy faollik va bandlik darajalari olindi [3–7]. Demografik tarkib bo‘yicha 2026-yil boshidagi doimiy aholi va 
mehnatga layoqatli yosh guruhlari, shuningdek, 2011–2026-yillardagi mehnatga layoqatli aholi qatori ishlatildi 
[8, 9]. Uzoq muddatli prognozlar UNFPA va BMT demografik baholariga, ayollar bandligi bo‘yicha tahlil Jahon 
bankining gender ma’lumotlariga, migratsiya bo‘yicha esa Jahon banki materiallariga tayandi [2, 10–13].

Tahlilda mutlaq miqdorlar (ming va million kishi), ulushlar va dinamik taqqoslashlardan foydalanildi. 
2025-yilda 744,9 ming ishsizning 15 678,8 ming iqtisodiy faol aholiga nisbati qayta hisoblanib, taxminan 4,75 
foizni tashkil etishi aniqlandi. Turli metodologiyalarga asoslangan milliy va xalqaro ko‘rsatkichlar bevosita 
birlashtirilmadi; ular parallel dalillar sifatida talqin qilindi. SIATdagi 2025-yilga oid ayrim ko‘rsatkichlar dastlabki 
ma’lumotlar sifatida belgilangan. Tadqiqot tavsifiy xususiyatga ega bo‘lib, sabab-oqibat munosabatlarini ajratish 
uchun ekonometrik model qo‘llanilmadi.

T A H L I L  V A  N A T I J A L A R
O‘zbekistonning demografik modeli hozirgi bosqichda aholi sonining tez o‘sishi, yoshlar ulushining 

yuqoriligi va mehnat yoshidagi aholi sonining mutlaq ko‘payishi bilan tavsiflanadi. 2026-yil 1-yanvar holatiga 
doimiy aholi 38,2 mln kishini tashkil qilgan. Shundan mehnatga layoqatli yoshdan kichiklar 12,3 mln (32,1 
foiz), mehnatga layoqatli yoshdagilar 21,3 mln (55,8 foiz), mehnatga layoqatli yoshdan kattalar esa 4,6 mln 
(12,1 foiz) kishidan iborat bo‘lgan [8]. 2011–2026-yillarda mehnatga layoqatli yoshdagi doimiy aholi 17,8 mln 
kishidan 21,3 mln kishiga, ya’ni qariyb 3,52 mln kishiga yoki 19,8 foizga oshgan (1-jadval) [9].

1-jadval. O‘zbekistonda mehnat bozorining asosiy ko‘rsatkichlari dinamikasi

Yil Mehnat resurslari, 
mln

Iqtisodiy faol aholi, 
mln Band aholi, mln Ishsizlar, mln Bandlik, %

2010 16,726 12,287 11,628 0,658 66,9
2015 18,276 13,768 13,058 0,709 68,2
2020 19,158 14,797 13,236 1,561 66,0
2023 19,740 15,038 14,014 1,024 67,9
2024 20,085 15,098 14,262 0,836 68,3
2025 20,603 15,679 14,934 0,745 70,5

1-jadvaldan ko‘rinishicha, 2010–2025-yillarda mehnat resurslari 16,73 mln kishidan 20,60 mln kishiga 
oshgan. Iqtisodiy faol aholi 12,29 mln kishidan 15,68 mln kishiga, band aholi esa 11,63 mln kishidan 14,93 mln 
kishiga ko‘paygan [3–5]. Pandemiya ta’siri kuchli bo‘lgan 2020-yilda ishsizlar soni 1,56 mln kishiga yetib, bandlik 
darajasi 66,0 foizgacha pasaygan. 2025-yilning dastlabki ma’lumotlarida ishsizlar soni 744,9 ming kishigacha 
kamaygan, bandlik darajasi esa 70,5 foizga ko‘tarilgan [6, 7]. Bu mehnat resurslari o‘sishi bandlikning o‘sishi 
bilan birga kechayotganini ko‘rsatsa-da, mehnat bozoriga har yili kirib kelayotgan yangi ishchi kuchi sababli ish 
o‘rinlarini yaratish zarurati saqlanib qoladi (1-rasm).

1-rasm. O‘zbekistonda band aholi sonining dinamikasi, 2010–2025-yillar

Band aholi soni 2010-yildagi 11,63 mln kishidan 2025-yilda 14,93 mln kishiga ko‘tarilgan. 2020-yildagi 
o‘sishning sekinlashuvi va undan keyingi tiklanish mehnat bozoriga tashqi iqtisodiy zarbalar ta’sir ko‘rsatishi 
mumkinligini anglatadi (2-jadval).1

2-jadval. O‘zbekiston aholisining yosh tarkibi va uzoq muddatli demografik o‘zgarishlar
Ko‘rsatkich Davr Qiymat Mazmuni
Doimiy aholi 2026-yil 1-yanvar 38,2 mln Umumiy aholi soni

Mehnatga layoqatli yoshdan 
kichiklar 2026-yil 1-yanvar 12,3 mln (32,1%) Kelajakdagi ishchi kuchi 

zaxirasi
Mehnatga layoqatli 

yoshdagilar 2026-yil 1-yanvar 21,3 mln (55,8%) Hozirgi asosiy mehnat 
resurslari

Mehnatga layoqatli yoshdan 
kattalar 2026-yil 1-yanvar 4,6 mln (12,1%) Qarish jarayonining hozirgi 

ko‘lami

1	  Manba: 1-jadvaldagi SIAT ko‘rsatkichlari [5].

15–64 yoshdagi aholi 2024-yil 23,9 mln UNFPA ma’lumotlari

15–64 yoshdagi aholi 2050-yil prognozi 33 mln.dan ortiq Mehnat yoshidagi aholi 
o‘sishi davom etishi kutiladi

65 yosh va undan katta aholi 2024-yil 2,2 mln Katta yoshdagi aholi soni

65 yosh va undan katta aholi 2050-yil prognozi 6,1 mln
Pensiya, sog‘liqni saqlash va 
parvarish xizmatlariga talab 

ortishi mumkin

UNFPA prognoziga ko‘ra, 15–64 yoshdagi aholi soni 2050-yilgacha 33 mln kishidan oshishi mumkin. 
Shu bilan birga, 65 yosh va undan katta aholi soni 2024-yildagi 2,2 mln kishidan 2050-yilda 6,1 mln kishiga 
yetishi kutilmoqda [2]. Demak, O‘zbekiston bir vaqtning o‘zida ikki vazifani hal qilishi kerak: ko‘p sonli yoshlarni 
mehnat bozoriga samarali jalb etish va kelajakdagi qarish sharoitiga pensiya, sog‘liqni saqlash hamda katta 
yoshdagilar bandligi tizimlarini oldindan moslashtirish.

2025-yilda iqtisodiy faollik darajasi 74,0 foizni tashkil etib, 2024-yildagi 72,3 foizdan yuqori bo‘lgan 
[14]. Milliy statistikaga ko‘ra, 2025-yilda erkaklarning iqtisodiy faollik darajasi 79,3 foizni tashkil qilgan [15]. 
Jahon bankining ILO model baholariga asoslangan Gender Data Portalida esa 2025-yilda 15 yoshdan katta 
ayollarning ishchi kuchida ishtiroki 48,9 foiz, erkaklarniki 73,1 foiz deb ko‘rsatiladi [12]. Metodologiyalar turlicha 
bo‘lgani sababli bu ko‘rsatkichlarni to‘g‘ridan-to‘g‘ri qiyoslash mumkin emas, biroq ular xotin-qizlarning mehnat 
bozoridagi ishtirokini kengaytirish salmoqli imkoniyat ekanini ko‘rsatadi. Jahon banki 2021-yilda ayollar va 
erkaklar ishchi kuchida ishtiroki o‘rtasidagi tafovut 28 foiz punktini tashkil etganini qayd etgan [11].

Yoshlar segmenti mehnat bozorining rivojlanishida muhim o‘rin tutadi. SIAT ma’lumotlariga ko‘ra, 2025-
yilda 20–24 yoshdagi bandlar soni 1,58 mln, 25–29 yoshdagilar soni esa 2,36 mln kishini tashkil etgan [16, 17]. 
Jahon bankining ILO model bahosiga ko‘ra, 2025-yilda 15–24 yoshdagi yoshlarning mehnat bozoridagi ishsizlik 
darajasi taxminan 11,4 foizni tashkil qilgan [18]. Ushbu ko‘rsatkichlar yoshlarning iqtisodiy faolligini yanada 
oshirish, ta’lim jarayonini mehnat bozori talablari bilan uyg‘unlashtirish, amaliy tajriba orttirish imkoniyatlarini 
kengaytirish va hududlarda bandlik imkoniyatlarini rivojlantirish muhimligini ko‘rsatadi.

Olingan natijalar demografik o‘zgarishlarning mehnat bozoriga ta’siri bo‘yicha xalqaro ilmiy adabiyotlarda 
ilgari surilgan xulosalarning O‘zbekiston sharoitida ham ahamiyatli ekanini ko‘rsatadi. Shu bilan birga, 
mamlakatning demografik rivojlanish bosqichi rivojlangan mamlakatlardan farq qiladi. Lisenkova va 
hammualliflar rivojlangan mamlakatlarda mehnatga layoqatli aholi sonining o‘zgarishi va aholining qarishi 
ishchi kuchi tarkibi hamda iqtisodiy qaramlik ko‘rsatkichlariga ta’sir ko‘rsatishini ta’kidlaydi [1]. O‘zbekistonda 
esa 15–64 yoshdagi aholi sonining o‘sishi davom etmoqda. Bu holat mamlakat uchun mehnat resurslaridan 
samarali foydalanish, yangi ish o‘rinlarini yaratish va sifatli bandlik imkoniyatlarini kengaytirish orqali iqtisodiy 
o‘sishni qo‘llab-quvvatlash uchun muhim imkoniyat yaratadi.

Demografik dividend nuqtayi nazaridan, mehnat yoshidagi aholi ulushining yuqoriligi va uning mutlaq soni 
ortib borishi iqtisodiy rivojlanish uchun muhim salohiyat hisoblanadi. Ushbu salohiyatdan samarali foydalanish 
ta’lim, kasbiy tayyorgarlik, bandlik va tadbirkorlikni qo‘llab-quvvatlash choralariga bog‘liq. 2025-yilda iqtisodiy 
faol bo‘lmagan aholi soni 4,92 mln kishini tashkil etgan [19]. Mazkur guruh talabalar, uy xo‘jaligida band shaxslar 
va mehnat bozorida faol ishtirok etmayotgan boshqa aholi qatlamlarini qamrab olishi mumkin. Ushbu guruhlar 
uchun ta’lim olish, kasbiy ko‘nikmalarni rivojlantirish va mehnat bozoriga o‘z imkoniyatlari hamda ehtiyojlariga 
mos ravishda kirib kelish sharoitlarini kengaytirish iqtisodiy faollikni oshirish va mavjud mehnat salohiyatidan 
yanada samarali foydalanishga xizmat qiladi.

Xotin-qizlar bandligi demografik dividendning muhim zaxirasidir. Bolalarni parvarishlash xizmatlarini 
kengaytirish, moslashuvchan va masofaviy ish shakllari, kasbiy qayta tayyorlash hamda ayollar tadbirkorligini 
qo‘llab-quvvatlash ularning iqtisodiy faolligini oshirishi mumkin [1, 11, 12]. Bunday choralar mehnat taklifini 
ko‘paytirish bilan birga, uy xo‘jaliklari daromadlari va inson kapitalidan foydalanish samaradorligini ham oshiradi.

Mehnat unumdorligi demografik o‘sish salohiyatini iqtisodiy natijalarga aylantirishda muhim omil 
hisoblanadi. Yosh ishchi kuchi soni ortib borayotgan sharoitda yuqori qo‘shilgan qiymat yaratadigan, rasmiy 
va xodimlarning malakasiga mos ish o‘rinlarini kengaytirish iqtisodiy o‘sishni qo‘llab-quvvatlaydi. Buning 
uchun kasbiy ta’limni rivojlantirish, zamonaviy texnologiyalarni joriy etish va yoshlarning mehnat bozoridagi 
imkoniyatlarini kengaytirish muhim ahamiyatga ega.

Migratsiya ichki mehnat bozoridagi ishchi kuchi taklifini muvozanatlashtirishga xizmat qiluvchi muhim 
mexanizmlardan biridir. Jahon bankining ochiq ma’lumotlarida 2023-yilda xorijda ro‘yxatdan o‘tgan o‘zbekistonlik 
mehnat migrantlari soni qariyb 2 mln kishini tashkil etgani qayd etiladi [13]. Mehnat migratsiyasi fuqarolarning 
bandlik imkoniyatlarini kengaytirish va pul o‘tkazmalari orqali uy xo‘jaliklari daromadlarini qo‘llab-quvvatlashga 
yordam beradi. Shu bilan birga, migrantlarning kasbiy tajribasi va bilimlaridan samarali foydalanish, ularning 
mamlakatga qaytgandan keyin mehnat bozoriga moslashishi uchun qulay sharoitlar yaratish muhimdir. Shu 

maqsadda xavfsiz migratsiya tizimini rivojlantirish, kasbiy sertifikatlash imkoniyatlarini kengaytirish va qaytgan 
migrantlarni tadbirkorlik faoliyatiga jalb qilish iqtisodiy faollikni oshirishga xizmat qiladi.

Hududiy iqtisodiy faollik ko‘rsatkichlari ish bilan ta’minlash va mehnat resurslaridan foydalanish bo‘yicha 
hududlarning o‘ziga xos xususiyatlarini hisobga olish muhimligini ko‘rsatadi. 2025-yilda iqtisodiy faollik darajasi 
respublika bo‘yicha 74,0 foiz, Qoraqalpog‘iston Respublikasida 70,8 foiz, Toshkent shahrida esa 90,5 foizni 
tashkil etgan [14]. UNFPA prognoziga ko‘ra, Surxondaryo, Qashqadaryo, Samarqand va Jizzax viloyatlarida 
2050-yilgacha aholi o‘sishi nisbatan yuqori bo‘lishi kutilmoqda [2]. Ushbu tendensiyalarni hisobga olgan holda, 
ish o‘rinlarini yaratish, kasb-hunar tayyorlash va infratuzilmani rivojlantirishga yo‘naltirilgan investitsiyalarni 
hududiy demografik prognozlar bilan muvofiqlashtirish barqaror iqtisodiy rivojlanish uchun muhim imkoniyatlar 
yaratadi.

Aholining qarishi uzoq muddatli demografik rivojlanishning muhim yo‘nalishlaridan biri hisoblanadi. 
2050-yilgacha 65 yoshdan katta aholi sonining ortishi pensiya ta’minoti, sog‘liqni saqlash va parvarish 
xizmatlarini rivojlantirishga bo‘lgan ehtiyojni oshirishi kutilmoqda [2]. Shu munosabat bilan katta yoshdagi 
xodimlarning kasbiy ko‘nikmalarini yangilash, sog‘lom qarishni qo‘llab-quvvatlash va moslashuvchan bandlik 
shakllarini rivojlantirish mehnat resurslaridan uzoq muddat samarali foydalanishga yordam beradi. Pensiya 
tizimini takomillashtirishga oid chora-tadbirlarni aholi salomatligi, mehnat sharoitlarini yaxshilash va qayta 
tayyorlash imkoniyatlari bilan uyg‘unlashtirish demografik o‘zgarishlarga moslashish hamda iqtisodiy faollikni 
saqlab qolishda muhim ahamiyat kasb etadi [1].

Tadqiqotning cheklovlari shundan iboratki, tahlil umumlashtirilgan ochiq statistik ma’lumotlarga 
asoslangan, milliy va xalqaro manbalarda yosh chegaralari hamda metodologiyalar farq qiladi, 2025-yil SIAT 
ko‘rsatkichlarining ayrimlari dastlabki hisoblanadi. Sabab-oqibat munosabatlarini ajratish uchun ekonometrik 
model qo‘llanilmadi. Kelgusida hududlar, yosh-jins guruhlari, ta’lim darajasi va tarmoqlar bo‘yicha bandlik 
ma’lumotlaridan foydalangan holda demografik omillarning ish haqi, migratsiya va unumdorlikka ta’sirini 
ekonometrik baholash maqsadga muvofiq.

X U L O S A  V A  T A K L I F L A R
O‘zbekistonda demografik o‘zgarishlarning mehnat bozoriga ta’siri ikki bosqichda namoyon bo‘ladi. 

Hozirgi davrda aholi soni va mehnat yoshidagi aholi guruhlari jadal o‘sib bormoqda. 2026-yil boshida mehnatga 
layoqatli yoshdagi aholi 21,3 mln kishiga, 2025-yilda iqtisodiy faol aholi 15,68 mln kishiga va band aholi 14,93 
mln kishiga yetgan. Ushbu demografik tendensiyalar mamlakat uchun demografik dividenddan samarali 
foydalanish va iqtisodiy o‘sishni jadallashtirish imkoniyatini yaratadi. Buning uchun yoshlar uchun sifatli ish 
o‘rinlarini ko‘paytirish, xotin-qizlarning iqtisodiy faolligini qo‘llab-quvvatlash, ta’lim tizimini mehnat bozori 
talablari bilan uyg‘unlashtirish hamda hududlarda bandlik imkoniyatlarini kengaytirish muhim ahamiyatga ega.

Uzoq muddatli istiqbolda aholining yosh tarkibidagi o‘zgarishlar va qarish jarayoni mehnat bozorini 
rivojlantirishda muhim o‘rin tutadi. Shu sababli bugungi yosh ishchi kuchini ish bilan ta’minlash bilan bir qatorda, 
kelajakda mehnat unumdorligini saqlash va oshirishga xizmat qiladigan barqaror tizimni shakllantirish lozim. 
Asosiy takliflar: (1) mehnat bozoriga kirayotgan yoshlar uchun amaliyot dasturlari, kasbiy ta’lim va ish beruvchilar 
bilan hamkorlikni kengaytirish; (2) bolalarni parvarishlash xizmatlarini rivojlantirish va moslashuvchan bandlik 
shakllarini joriy etish orqali xotin-qizlarning iqtisodiy faolligini oshirish; (3) yuqori unumdorlikka ega rasmiy ish 
o‘rinlarini yaratish va texnologik modernizatsiyani rag‘batlantirish; (4) xavfsiz mehnat migratsiyasini rivojlantirish 
hamda qaytgan migrantlarning kasbiy tajribasi va malakasidan samarali foydalanish; (5) hududiy rivojlanishni 
rejalashtirishda demografik prognozlarni hisobga olish; (6) katta yoshdagi xodimlar uchun qayta tayyorlash 
dasturlari va moslashuvchan bandlik imkoniyatlarini kengaytirish. Mazkur yo‘nalishlarni izchil amalga oshirish 
demografik o‘sish salohiyatidan samarali foydalanish, mehnat unumdorligini oshirish va inklyuziv iqtisodiy 
rivojlanishni ta’minlashga xizmat qiladi.

